






Па дадзеных сельскіх саветаў, у канцы 
2017 года ў раёне налічвалася каля  
100 бортнікаў. Аднак гутаркі з імі сведчылі, 
што амаль столькі ж прыязджае з гарадоў, 
каб дапамагчы састарэлым родзічам 
у іх нялёгкай працы з пчоламі ў лесе. 
Некаторыя жыхары былі вымушаны з’ехаць 
з родных мясцін, але яны засталіся вернымі 
традыцыям продкаў, якія завяшчалі па-
гаспадарску даглядаць пчол. Ад гэтага 
залежыць ураджай на палях і ў садах, 
а таксама багацце грыбоў і ягад у лясах.

У народзе кажуць: «Хто ўзяўся даглядаць 
пчол, ніколі ўжо не кіне гэтую работу». Да 
промыслу зараз далучылася шмат моладзі, іх 
навучаюць старэйшыя. Маладыя людзі не ўсе 
лічаць сябе вартымі называцца бортнікамі, 
толькі вопытныя бортнікі-настаўнікі могуць 
ацаніць іх веды і навыкі. Ёсць невялікая 
група пчаляроў, якія не прызнаюцца, што 
маюць калодныя вуллі ў лесе, мяркуючы, 
што за іх занятак могуць браць падаткі. Гэта 
звычайная асцярожнасць сельскага жыхара. 
Сёння старэйшае пакаленне ўжо адыходзіць. 
Прыведзеныя факты тлумачаць прычыны, 
з-за якіх немагчыма назваць дакладную 
колькасць бортнікаў і калод у лесе.

Узаемадзеянне з лельчыцкімі пчалярамі 
не спынілася і пасля 2017 года, калі гэты 
элемент ужо ўнеслі ў Нацыянальны інвентар. 
Работу неабходна было працягваць далей, 
паспець апрасіць як мага больш сталых 
настаўнікаў.

У кастрычніку 2017 года пчаляры з усіх вёсак 
раёна былі занепакоены гібеллю пчол. 
У сувязі з гэтым запрошаныя экспертамі — ​
членамі творчай групы — ​супрацоўнікі 
Навукова-практычнага цэнтра НАН Беларусі 
па біярэсурсах пад кіраўніцтвам загадчыка 
лабараторыі Алега Прышчэпчыка наведалі 
Лельчыцкі раён з 18 па 19 мая 2018 года. За 
гэтыя дні ў лесе яны назіралі за насякомымі, 
за працай аднаго з бортнікаў у Глушкавічах, 
збіралі матэрыял з вуллёў, у якіх загінулі 
пчолы.

Па меркаванні кандыдата біялагічных 
навук Алега Прышчэпчыка, 
у выніку змешвання генетычнага 
матэрыялу (у пасляваенны час 
у Беларусь у межах спецыяльнай 
праграмы пачалі завозіць пчол 
з Украіны, Каўказа, Карпат) пчолы-
метысы дрэнна зімуюць, 
хварэюць. Гэта адна з прычын іх 
гібелі. Магчыма, у Беларусі цёмная 
лясная палеская пчала (дзікая, 
агрэсіўная) захавалася толькі 
ў Лельчыцкім раёне. Таму 
неабходна стварыць яе рэзерват 
і вывучаць тэхналогію догляду 
насякомых у лесе, якая вядома 
мясцовым пчалярам. На гэта 
спатрэбяцца гады працы. Кароткая 
няпланавая экспедыцыя Цэнтра 
была пачаткам. У будучыні — ​надзея 
на працяг работы і дапамогу вучоных 
бортнікам. Гібель пчол сёння непакоіць не 
толькі спецыялістаў і аматараў, але і ўсіх, 
хто неабыякавы да захавання акаляючага 
асяроддзя.

Група ў складзе грамадскага эксперта 
ў галіне нематэрыяльнай культурнай 
спадчыны Рэгіны Гамзовіч, эксперта па 
бортніцтве Івана Восіпава, а таксама 
фотамастака Альфрэда Мікуса працавала 
ў раёне з 2017-га па 2020 год. Вынік — ​больш 
за 60 гадзін відэаматэрыялаў, сярод іх  
14 гадзін радзілавіцкага вяселля (традыцыя 
вёскі Дзяржынск). Каля 6 тысяч фатаграфій 
адзнята Альфрэдам Мікусам.

Падчас экспедыцый 2014–2020 гадоў Рэгінай 
Гамзовіч і Іванам Восіпавым зроблены 
шматлікія аўдыязапісы, праведзены 
аматарскія фотаздымкі. Не хапала толькі 
зімовых здымкаў, і ў лютым 2020 года былі 
падрыхтаваны фотарэпартажы абраду 
«Гукання вясны» на Стрэчанне ў вёсцы 
Новае Палессе і зафіксаваны працэс працы 
бортнікаў, а таксама ў Замошшы і Сіманіцкім 
Млынку. Такія запісы неабходна працягваць 
і далей, каб захаваць памяць пра вопыт 
лельчыцкіх пчаляроў і, абапіраючыся на яго, 
спрыяць пераемнасці багатай традыцыі, якая 
ўключае ў сябе іншыя лясныя промыслы, 

рамёствы, абрады народнага 
календара і звычаі — ​фальклорную 

спадчыну краю.

Практыка бортніцтва, 
пашыраная на тэрыторыі 
Убарцкага Палесся, каштоўная 

тым, што ніколі не перарывалася. 
Яна існуе і развіваецца. Пра 

гэта мала вядома ў Еўропе, і нават 
у Беларусі не ўсе ведаюць аб 

бортніцтве.

Напрыканцы 2017 года 
Нацыянальны банк Рэспублікі 
Беларусь выпусціў манету 
«Легенда пра пчалу» ў серыі 

«Беларускія народныя легенды». 
Медна-нікелевая — ​тыражом 2 000 

штук і сярэбраная — тыражом 1 100. 
Сярод 11 памятных манет 2018 года гэтая 

прыцягнула асаблівую ўвагу сусветнай 
супольнасці.

Пра паходжанне пчол у беларусаў 
існуе шмат легенд. Адна з іх  
найбольш вядомая. 
На камені пасярод сіняга мора 
сядзела прыгожая дзяўчына і горка 
плакала. З яе слёз утвараліся пчолы 
і адляталі ад каменя. Па сінім 
моры ішоў Спас. Ён убачыў, як плача 
дзяўчына. «Няхай жа і мая сляза 
будзе побач з тваімі», — сказаў ён.  
Са слязы Спаса ўтварылася  
пчаліная матка, і ўсе пчолы  
паляцелі да яе.

Сусветны дзень пчол упершыню адзначылі 
па прапанове ААН 20 мая 2018 года. 
У аграгарадку Парэчча Гродзенскай вобласці 
прайшоў прымеркаваны да гэтага дня мядовы 
фэст «Уратуем пчол разам!». А ў Лельчыцах 
у гарадскім цэнтры культуры падчас свята 
ў гонар Года малой радзімы адбылася 

Васіль Шкудун (Глушкавічы) перадаў 
музею жэнь са скуры лася са 
старажытнымі бортнымі знакамі
Василий Шкудун (Глушковичи) передал 
музею жень из лосиной кожи с древними 
бортными знаками
Vasil’ Shkudun (v. Glushkavichy) donated  
elk leather rope with ancient  stamps  
to the museum
Wasil Szkudun (Głuszkawicze) przekazał 
muzeum leziwo ze skury łosia ze 
starożytnymi  znakami bartnymi

Бортнікі з Глушкавіч з дапамогай Мілашавіцкага лясгаса прывезлі 
ў падарунак музею калодны вулей (150–200 гадоў)
Бортники из Глушкович с помощью Милошевичского лесхоза 
привезли в подарок музею улей (150–200 лет)
Tree beekeepers from v. Glushkavichy with the help of Milashavichy 
regional forestry administration brought a 150–200-year-old  
log-hive to the museum
Bartnicy z Głuszkawicz za pomocą Miłoszewiczeskiego nadleśnictwa 
przywieźli w prezencie muzeum ul (150–200 lat)

На прэзентацыі ў Сусветны дзень пчол дырэктар  
Мілашавіцкага лясгаса Вячаслаў Берусь
На презентации во Всемирный день пчел директор  
Милошевичского лесхоза Вячеслав Берусь
At the presentation on World Bee Day, the director of Milashavichy 
regional forestry administration, Vyachaslau Berus’
Na prezentacji w Światowym Dniu Pszczół Dyrektor  
Miłoszewiczeskiego nadleśnictwa Wiaczasłau Bieruś

прэзентацыя лельчыцкага бортніцтва як 
элемента нематэрыяльнай культурнай 
спадчыны Беларусі. У межах імпрэзы пчаляры 
падарылі Лельчыцкаму краязнаўчаму музею 
прадметы для папаўнення экспазіцыі. Ад 
Міністэрства культуры і нацыянальнай 
спадчыны Польшчы Іван Восіпаў і Рэгіна 
Гамзовіч перадалі фотаальбом Кшыштафа 
Хейке «Апошнія бортнікі Еўропы, якіх 
я сустрэў», дзе змешчаны матэрыялы пра 
36 бортнікаў з Беларусі. Альбом выдадзены 
ў Варшаве ў 2017 годзе.

20 мая 2019 года ў аграгарадку Сіманічы 
Лельчыцкага раёна адбылося свята «Мядовы 
фальварак», праведзена акцыя для дзяцей 
«Абаронім пчалу — ​абаронім планету».

Кожную вясну, як толькі прыгрэе сонца, 
з’явяцца першыя лісточкі на дрэвах, пчолы 
вылятаюць са сваіх вуллёў і пачынаюць 
нястомна працаваць, нагадваючы чалавеку 
аб тым, як важна захоўваць для нашчадкаў 
усё тое, што стварыла прырода.

Спадчынны бортнік Якаў Маркевіч
Потомственный бортник Яков Маркевич
Hereditary tree beekeeper Yakau Markevich
Bartnik z dziada pradziada Jakau Markieiwicz

Свята «Мядовы фальварак» (Сіманічы)
Праздник «Медовый фольварк» (Симоничи)
Festival “Honey Fol’vark” (v. Simanichy)
Święto ”Folwark miodowy” (Simonicze)

У 2015 годзе ААТ «Банк развіцця Рэспублікі Беларусь» пачаў 
рэалізацыю сацыяльнага праекта «Культурная спадчына 
Беларусі». Яго галоўная мэта — пазнаёміць шырокую 
аўдыторыю з духоўнымі каштоўнасцямі і мастацтвам 
беларускага народа.




